
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


ઉડી તે સૌ જાતું, સમજણ નહીં શું થઇ જતું,

પ્રિયાની મૂર્તિમાં મુજ હૃદય આ લીન બનતું.



ભલે કાટી જાતા વિષધર મ્હને આ હૃદયમાં,

ભલે લાખો વીંછી મુજ મગજમાં ડંખ કરતા;

ન છે શક્તિ નેત્રે રમણીપ્રતિમાથી ઉપડવા,

ભલે તૂટી જાતા મુજ જિગરના સર્વ પડદા.



મ્હને ભાસે છે કૈં રુદન કરતી આલમ બધી,

પ્રતિ બિન્દુડે તે મુજ હૃદયમૂર્તિ પણ ખડી;

ન કો એ મૂર્તિનું નહિ નહિ જ કો આલમ તણું,

ગરીબી હું જેવી જગત ઉપરે વ્યાપ્ત દિસતી.



મ્હને કોઇ ખેંચી અવર દુનિયામાં લઇ જતું,

બતાવી અશ્રુનો ઉદધિ રડતું તે ગરીબડું;

ન કૈં કોની પાસે કટુ ઉદધિને મિષ્ટ કરવા,

ન કૈં કોની પાસે જ્વલિત ઉરને શાન્ત કરવા.



અરે! રોવા માટે કુદરત તણી આલમ બની,

અરે અશ્રુ આંહીં કટુતમ બધાં નિર્મિત બન્યાં;

જનોનાં હૈયાંને 'રુદન કરવું' ભેટ પ્રભુની,

ન કૈં કોની પાસે રુદન ઉરનું બન્ધ કરવા.



વિષો સૌ આંહીંનાં મધુતર બન્યાં અમૃત થકી,

વિષે જન્મી જીવે હૃદય વિષને અમૃત ગળી;

અમી આંખે જોવું પણ વિષ તણું પાન કરવું,

પ્રભુએ નિર્મ્યું આ જનહૃદય માટે તલફવું.



પ્રતિ હૈયું આંહીં રુદન કરતું કો હૃદયને,

પ્રવાસી ચાલે છે નયનજલચીલા ઉપર સૌ;

દિસે તેમાં સૌમાં રુદન કરતી એ ભગવતી,

અરે! આ ખોળાને હૃદય ચીરી આધીન બનતી.



ઝીણા ઝીણા ઉઠે લલિત સ્વર તેના રુદનના;

પડે છાના તેના મધુર ભણકારા હૃદયમા;

કંઇ કાલો વીત્યા ફરી નવ સુણ્યો એ સ્વર હતો,

હજારો કોશોથી મુજ શ્રવણમાં આજ પડતો.

